
Komunikadu Imprensa 

19 Agostu 2019  

 

JSMP, ALFeLa, FOKUPERS no Fundasaun Mahein ezije ba autoridade polisiál atu 

proteje suspeitu nia dignidade umana no halo atuasaun sira tuir lei 

Organizasaun sosiedade sivíl sira ne’ebé kompostu hosi JSMP, ALFeLa, FOKUPERS no 

Fundasaun Mahein ezije ba autoridade polisiál atu proteje suspeitu nia dignidade umana no halo 

atuasaun tuir lei.  

JSMP ALFeLa, FOKUPERS no Fundasaun Mahein, lamenta teb-tebes ho atuasaun husi 

autoridade polísiál iha kazu infantisídiu liuhusi konferénsia ba imprensa iha loron 07 Agostu 

2019 foin-lalais ne’e.  

“Ami fiar katak autoridade polísiál sira iha papél ne’ebé importante atu rekolla faktu relevante 

sira no buka hatene ajente sira. Maibé importante liu atu asegura katak atuasaun no intervensaun 

tuir lei aplikavel no proteje nafatin ema hotu nia dignidade umana, mezmu sira hetan akuzasaun 

ba krime”, dehan Casimiro dos Santos, Diretór Interinu JSMP. 

Atuasaun ne’e gravemente viola prinsípiu báziku universál direitu umanu iha Konstituisaun no 

lei internasionál ratifikadu sira. Partikularmente atuasaun ne’e viola prinsípiu báziku kona-ba 

prezumsaun ba inosensia ne’ebé previstu iha artigu 34(1) Konstituisaun RDTL, artigu 11(1) 

Deklarasaun Universál ba Direitus Umanus no artigu 14(2) Konvensaun Direitu Sivíl no Polítiku 

ne’ebé Estadu Timor-Leste ratifika. Tuir provizaun sira, ema hotu-hotu ne’ebé hetan akuzasaun 

krime iha direitu atu konsidera hanesan inosente to’o momentu ne’ebé prova ona tuir lei katak 

ema ne’e kulpadu duni. 

JSMP no parseiru sira mós lamenta ho aktu polísia sira nian ne'ebé taka metin suspeitu nia oin no 

hatudu ba mídia, hahalok ne'e viola padraun internasionál ne’ebé Timor Leste ratifika ona 

hanesan viola Deklarasaun Universál Direitu Umanu nian tanba hahalok ne'e konsidera 

dezumanu no hatun suspeitu sira nia dignidade. Iha artigu 5 Deklarasaun Universál Direitu 

Umanu haktuir katak laiha ema ida mak bele simu tortura ka hetan hahalok no kastigu ne'ebé 

kruél, tratamentu ka kastigu ne'ebé dezumanu ka hatun dignidade. Ida ne’e reforsa ho artigu 

30 Konstituisaun RDTL kona-ba direitu ba liverdade, seguransa no integridade ema ida-idak 

nian, ne’ebé bandu ema se deit atu hetan tratamentu aat ne’ebé la’os umanu.  



 

“Ami preokupa tebés ho públikasaun iha mídia sosial tanba bele fó impaktu ba iha prosesu 

investigasaun liu–liu ba rekolla prova sira ka evidénsia no mós enkuantu iha indikasaun ba 

envolvimentu ema seluk hanesan autór iha prosesu ba kazu ida ne’e bele halai ses ka halakon 

prova sira ka prova nia akizasaun,”dehan Diretór ALFeLa, Sr. Antonino Marques. 

Hahalok no prátika ne’e mós kontra papél no obrigasaun polísia nian kona-ba asegura segredu 

justisa. Tuir lei, partisipante prosesuál hotu-hotu no ema ne’ebé iha kontaktu ho prosesu no 

koñesimentu, totál ka parsiál, kona-bá nia konteúdu, la bele divulga buat ida. Lei mós haktuir 

katak iha kualkér polísia nia atuasaun ba kapturasaun no buska ba sasan ka dokumentu, tenke 

kontinua kedan ho asaun ne’ebé obedese ba regra sira iha Kódigu Prosesu Penál. 

Artigu 53 KPP define katak polísia sira tenke halo inkéritu iha polísia nia fatin no ho meiu 

ne’ebé labele ofende fali suspeitu sira nia dignidade umana.   

 

Atuasaun ne’e hatudu katak polísia sira la respeitu ona suspeitu nia direitu ne’ebé regula iha 

artigu 60 KPP ne’ebé hateten suspeitu sira tenke fó sira nia konsentimentu iha kualkér momentu 

desde kedan iha faze inkéritu.   

 

Liután Artigu 75(1) KPP kona-ba publisidade define katak prosesu penál sai públiku ho 

akuzasaun. JSMP preokupa atuasaun ida ne’e hamosu konsikuénsia bo’ot hanesan suspeitu seluk 

ne’ebé  karik iha ligasaun direita ba kazu ne’e bele hases-an no ka halakon tiha evidénsia tanba 

de’it ho publikasaun refere.   

JSMP ho parseiru sira husu ba parte sira ne’ebé simu papél tuir lei atu investiga no prezerva 

(proteje faktu sira) tenke tau konsiderasaun as ba iha prinsípiu jerál sira kona-ba oinsá atu 

garante direitu fundamental sira arguidu nian no asegura katak atuasaun hotu-hotu tenke kumpri 

rekizitu báziku sira kona-ba segredu justisa tuir lei haruka. 

Partikularmente, hanesan estadu parte ba konvensaun internasionál ratifikadu sira, instituisaun 

estadu sira inklui autóridade polísia iha dever institusionál atu kumpri prinsípiu sira ne’ebé preve 

iha konvensaun internasionál hirak ne’ebé garante protesaun ba iha direitu umanus, liuliu direitu 

ba individu sira ne’ebé sira iha faze prosesuál sira.   

Atu hetan informasaun liután favor kontaktu: 

Casimiro dos Santos  

Diretór Interinu JSMP 

Diresaun e-mail: santos.cas76@gmail.com 

Telefone: 3323883  | 77257466  

 

Antoninho Marques 

Diretór Ezekutivu ALFeLa  

Diresaun e-mail: antoninho.marques@alfela.tl 

Telefone : 3310282 / 77432096 

Maria Jose Guterres 

Diretora Ezekutivu Fokupers 

Diresaun e-mail: fokupers2003@yahoo.com 

Telefone : 77261497 

 

João Almeida 

Diretór Fundasaun Mahein – FM 

Diresaun e-mail: almeidamahein@gmail.com 

Telefone: 77103346 

